
Annotatsiya: Hozirgi kunda aholi orasida yurak-qon tomir kasalliklari bilan kasallanish yildan 
yilga ortib bormoqda, bu yurak-qon tomir kasalliklarida qo‘llaniladigan tabiiy dori vositalarini 
yaratish va ushbu kasalliklarni o‘z vaqtida asoratsiz davolash juda muhim ahamiyatli bщlganligini 
inobatga olib, mahalliy o‘simliklar xom ashyosi asosida yurak-qon tomir kasalliklarida 
qo‘llaniladigan tabiiy dori vositalarini yaratish maqsadida yangi suyuq ekstrakt olindi. Olingan 
suyuq ekstraktlar qiyosiy taqqoslanib o‘rganilganda 2-usuldagi ajratma barcha ko‘rsatkichlari 
bilan DF talabiga javob berdi. Suyuq ekstrakt tashqi ko‘rinishi: qo‘ng‘ir rangli, o‘ziga xos hidli, 
taxir mazali suyuqlik.

Kalit so‘zlar: yurak-qon tomir kasalliklari, “Kardiorich” suyuq ekstrakti, suyuq ekstrakt olish

Hozirgi kunda aholi orasida yurak-qon tomir kasalliklari bilan kasallanish yildan yilga ortib 
bormoqda. Ayniqsa, ushbu kasalliklar oqibatida yuzaga keladigan o‘lim holatlari bo‘yicha yurak-
qon tomir kasalliklari nafaqat bizning yurtimizda, balki butun dunyoda ham birinchi o‘rinda 
turadi. Buning asosiy sabablari tashqi muhitning o‘zgarishi, aholi o‘rtasida kamharakatlilik – 
gipodinamiya, jismoniy va ruhiy zo‘riqish, ratsionda hayvon yog‘lari ko‘p bo‘lgan mahsulotlarni 
ko‘p iste’mol qilish, chekish va spirtli ichimliklarga ruju qo‘yish. Ushbu omillar yurak-qon tomir 
kasalliklarining aholi orasida keng tarqalishiga va yosharib borayotganiga asosiy sabab sifatida 
ko‘rsatish mumkin. Kuzatuvlarga ko‘ra, yurak-qon tomir kasalligi bo‘lgan insonlarda koronavirus 
infeksiyasi og‘ir kechar ekan. Buning sababi yurak-qon tomir kasalliklarining asosiy belgilari 
qonda xolesterin miqdorining ortib ketishi, qon tomir devorlarida xolesterin pilakchalarining 
paydo bo‘lishi oqibatida tomir ichining torayib qolishi, qonning quyuqlashishi, to‘qimalarga qon 
bilan keladigan oziq moddalar va kislorod oqimining pasayishi hamda hujayralarning kislorodga 
bo‘lgan ehtiyojining oshib ketishi bilan namoyon bo‘ladi. Agar yurak-qon tomir kasalliklariga 
chalingan bemorlar koronavirus infeksiyasi bilan og‘rib, o‘pka pnevmoniyasi kuzatilganda 
hamda qon quyuqlashib ketganda yuqorida keltirilgan kardiologik kasallik belgilari zo‘rayib 
ketadi. Ko‘pincha bemorlarda yurak-qon tomir kasalliklarining asoratlari oqibatida o‘lim 
holatlari kuzatiladi. YA’ni, koronavirus yuqtirib olgan bemorlarda o‘tkir miokard infarkti, bosh 
miya insulti, yurak etishmovchiligi holatlari yuzaga kelib, virus infeksiyasining og‘ir kechishiga 
sabab bo‘ladi. YUqoridagilarni inobatga olib, yurak-qon tomir kasalliklarida qo‘llaniladigan 
tabiiy dori vositalarini yaratish va ushbu kasalliklarni o‘z vaqtida asoratsiz davolash juda muhim 
ahamiyatga egadir [1, 2, 3 ].

Ishning maqsadi: mahalliy o‘simliklar xom ashyosi asosida yurak-qon tomir kasalliklarida 
qo‘llaniladigan tabiiy dori vositalarini yaratish maqsadida yangi suyuq ekstrakt olish ishning 
asosiy maqsadi qilib olindi. 

Usul va uslublar: Suyuq ekstrakt uchun tarkib dozalari tanlandi: bo‘ymadaron er ustki qismi, 
arslonquyruq er uski qismi (Herba Leonuri),  do‘lana mevasi (Fructus Srataegi), valeriana, 
melissa. Suyuq ekstrakt 70% li etil spirtida 1:1 nisbatda perkolyasiya usulida olindi. Suyuq 
ekstrakt “Kardiorich” deb nomlandi. Tajribalarda maydalangan (1-3 mm) o‘simlik xom 
ashyosidan ekstrakt olish uchun VNIIF 1-2 usullari  qo‘llandi, quruq qoldiq, og‘ir metallar 

DF talabi bo‘yicha aniqlandi.  Birinchi usul bo‘yicha maydalangan o‘simlik xom ashyosini 
teng miqdorda uchta perkolyatorga solindi xom ashyoni yuzaga suzib chiqmasligi uchun, xom 
ashyoni ustiga filtr qog‘ozi qo‘yilib ustidan chinni bo‘laklari bostirildi. Solingan xom ashyo 
orasidagi havoni chiqarish uchun ajratuvchi quyilayotganda perkolyator jumragi ochib qo‘yildi. 
Ajratuvchini asta sekinlik bilan perkolyator devori bo‘ylab quyildi. Jumrakdan oqib chiqqan 
suyuqlikni qaytarib perkolyatorga solib, jo‘mrak yopildi va xom ashyo ustida 1-2 sm qalinlikdagi 
“oynasimon yuza”  hosil bo‘lguncha ajratuvchi quyildi. Perkolyatorning og‘zini ikki qavatli 
polietilen bilan yaxshilab maxkamlab berkitib va 24 soatga salqin joyga tindirish uchun qo‘yildi, 
so‘ng birinchi perkolyatordagi ajratma ikkinchi perkolyatorga, birinchi perkolyatorga esa yangi 
ajratuvchi “oynasimon yuza”  hosil bo‘lguncha solindi. Xom ashyo 24 soat ekstraksiyalangandan 
so‘ng ikkinchi perkolyatordagi ajratma uchinchi perkolyatorga solinib, ikkinchi perkolyatorga 
birinchi perkolyatordagi ajratma solindi. Birinchi perkolyatorga uchinchi marta yangi ajratuvchi 
solindi. Barcha perkolyatorlar 24 soatga qoldirildi. 24 soatdan keyin uchinchi perkolyatordan har 
6 soatda tayyor ajratmaning 1/3 qismi  ajratib olindi.

VNIIF - 2  usuli tayyor mahsulotni qisqa vaqt ichida olish imkonini beradi. Bu usul bo‘yicha 
maydalangan xom ashyo uchta perkolyatorga teng miqdorda solindi. Bu usulda ajratuvchi 
birinchi reaktorga solindi. Birinchi perkolyator 2 soat tindirilgandan so‘ng ajratma undan 
ikkinchi perkolyatorga olindi va birinchi perkolyatorga ikkinchi marta yangi ajratuvchi solindi. 
Ikkala holda ham ajratuvchi miqdori “oynasimon yuza”  hosil bo‘lguncha solindi. Ikkala 
perkolyator 2 soatga qoldirildi, 2 soatdan so‘ng ikkinchi perkolyatordagi xom ashyo uchinchi 
perkolyatorga, birinchidan ikkinchiga perkolyatorga o‘tkazilib, birinchi perkolyatorga uchinchi 
marta yangi ajratuvchi quyildi. Barcha perkolyatorlar 24 soatga qoldirildi. 24 soatdan so‘ng 
uchinchi perkolyatordan tayyor mahsulot quyib olindi. Ikkinchi perkolyatordagi ajratma uchinchi 
perkolyatorga, birinchidan esa ikkinchi perkolyatorga quyilib, 2 soat tindirildi. Ikki soatdan 
keyin uchinchi perkolyatordan ikkinchi tayyor mahsulot olinib, ikkinchi perkolyatordagi ajratma 
uchinchi perkolyatorga o‘tkazildi va 2 soatga qoldirildi. 2 soatdan so‘ng uchinchidan tayyor 
mahsulot olinib, hammasi umumlashtirildi. “Gepostim” yig‘masidan olingan suyuq ekstrakt olish 
uchun  200 gr xom ashyo tortildi. Xom 3 mm gacha maydalandi. Ikki usulda xam ekstrakt olish 
uchun 70 % li spirt olindi. Natijada 200 ml dan suyuq ekstrakt olindi. Barcha tayyor ajratmalar 
ballast moddalardan tozalash uchun 8-10 oS da 36-48 soatga qoldirildi. 48 soatdan keyin tayyor 
mahsulot suzib olindi. Olingan suyuq ekstrakt tarkibidagi spirt quvvati, og‘ir metallar, quruq 
qoldiq aniqlandi.

Natijalar: Olingan suyuq ekstraktlar qiyosiy taqqoslanib o‘rganilganda 2-usuldagi ajratma 
barcha ko‘rsatkichlari bilan DF talabiga javob berdi. Suyuq ekstrakt tashqi ko‘rinishi: qo‘ng‘ir 
rangli, o‘ziga xos hidli, taxir mazali suyuqlik.

Xulosa: Olingan natijalar ushbu dori shakli uchun VFM loyihasini tuzishda foydalaniladi. 
Hozirgi kunda suyuq ekstrakt tarkibidagi biofaol moddalar o‘rganilmoqda.

